
   Тăван чĕлхе! Эс — манăн чун çуначĕ.

Эс пур чухне — эп катăк мар çынран.

Ахальтен мар чĕре вутпа çунатчĕ

Ютра çӳренĕ майăн ăнсăртран.



Чăваш чĕлхи! Сана эп курнă, шаннă,

Куç пек упранă халăх авалтан.

Кун-çул вучахĕнче эс кăварланнă, —

Чĕлхе вĕçне килетĕн чи малтан.



Эс — халăх асамĕпе илемĕ,

Ун савнăçĕ, хевти, хуйхи-суйхи.

Эс пур чухне чăваш юта кĕленмĕ,

Санпа пĕрле чух — кăмăлĕ çурхи.



Тăван чĕлхе! Эп сансăр — мĕскĕн, тăлăх,

Эс пур чух — манăн кăкăрта кăвар.

Эс пур чухне çеç вилĕмсĕр ман халăх,

Ун чух ун çут пуласлăхĕ çук мар.

  